
Aalisarnermut, Piniarnermut Nunalerinermullu Naalakkersuisoq
Medlem af Naalakkersuisut for Fiskeri, Fangst og Landbrug

Inatsisartuni ilaasortaq Kim Kielsen, Siumut
 
 

Akissut § 36 nr 2010-213

Inatsisartut  suleriaasiani  §  36  imm.  1,  naapertorlugu  tuttuuteqarneq  pillugu 
apeqquteqarputit.  Apeqquteqaatit  uanga  oqartussaaffinnit  akisassanngorlugu 
innersuunneqarpoq.

Makkununnga tulleriinnut apeqquteqaateqarputit:

1. Tuttuuteqarsinnaanermik  akuersissummik  tunniussisoqartinnagu 
imaluunniit tuttunik umimmannillu nuussisoqartinnagu nunatat pineqartut 
qanoq  naasoqarnerinik  misissuisoqarnikuua,  aammalu  Naalakkersuisut 
ullumikkorpiaq  tuttuuteqarfiusut  uumasunillu  nuussiviusimasut  qanoq 
naasoqarnerinik ilisimasaqartigaat?

2. Naalakkersuisut  oqaatigisinnaavaat  tuttuuteqarsinnaanermut 
akuersissummik  tunniussisoqartinnagu  qanoq 
piumasaqaateqartoqarsimanersoq?

3. Naalakkersuisut  uppernarsinnaavaat  tuttuuteqarsinnaanermut 
akuersisoqartillugu piumasaqaataasut malinneqarnersut? Soorlu qassinik 
uumasuuteqarsinnaanermut  tunngasut  taakkulu  aqunneqarneri,  soorlu 
iggissakkut  ammikkullu  milugiaqalersinnaanermut  akiuussutissamik 
tuttuutit  kapitittarnersut  aammalu  nunatat  ivigartorfissatut  akuerisaasut 
qanoq innersut.

4. Naalakkersuisut  qanoq  iliulersaarpat  paasineqassagaluarpat 
piumasaqaatit malinneqanngitsut?

5. Naassoqassutsimut  nerisassaqassutsimullu  misissuinissamut  qanoq 
Naalakkersuisut  aningaasalersuiniarpat  nersutinik  nuussiviusimasuni 
ivigartorfiusunilu?  Ajornanngippat  taassuma  akinerani  silap  pissusaata 
sunniutai  nunaateqarnermullu  qanoq  siunniuteqarsinnaanersut 
ilannguteqquneqarput.   

Apeqqummut akissut:
1-imut: Maannamut pisuni ataasiakkaani umimmannik nuussisoqannginneq sioqqullugu 
nunap  ilaanni  naasoqassusaanik  misissuisoqarsimavoq.  Pineqartumi  ataatsimi 
tuttuuteqarnissamut  akuersissuteqartinnagu  taamanikkut  Vildtbiologisk  station  Kalø-
miittoq  nunaminertap  qanoq  annertutigisumik  nerukkaatissatigut 
isumalluutigineqarsinnaanera  nalilerneqarsimavoq.  Tuttuuteqarnissamut  akuersissut 
Aalisarnermut,  Piniarnermut  Nunalerinermullu  Naalakkersuisoqarfimmit 
Pinngortitaleriffik  oqartussallu  allat  isumasioreerlugit  tunniunneqartarpoq.  Ullumikkut 
umimmannik/tuttunik  nuussinissamut  akuersisoqartinnagu  nunaminertap 

naasoqassusaanik  akuersissuteqarnissamut  killiliussat  iluanni  ilisimasaqarnissaq 
piumasaqaataavoq.  Taamaattumik  siunissami  nunap  pineqartup  naasoqassusaanik 
misissuisoqarsimanngippat tuttunik umimmannilluunniit  nuussinissamut akuersissutinik 
tunisisoqassanngilaq.

2-mut:  Ullumikkut  inatsisini  atuuttuni  tuttuuteqarnissamut  piumasaqaatit  arlaliupput. 
Ivigartorfissatut  akuersissutinut  atasumik  aalajangerneqartarpoq  nunaminertami 
pineqartumi uumasut qassit ivigartorsinnaanersut. Tuttunut tunngatillugu nunaminertap 
atuussinnaanera  uumasut  ukiukkut  amerlanerpaaffigisinnaasaannut 
killeqartinneqartarpoq.  Taakku  saniatigut  aamma  piumasaqaataavoq  uumasut 
nunaminertap  akuerisaasup  avataaniinnginnissaat.  Aammattaaq  nunaateqarnermut 
inatsimmi  piumasaqaataavoq  uumasuutit  nalunaaqutsersorsimasuunissaat,  aamma 
tamanna uumasuutinut tuttuuteqarnernut assingusunut atuuppoq.

3-mut:  Naalakkersuisut  ilisimasaat  malillugit  tuttuuteqarfimmi  ataatsimi 
akuersissuteqaateqarfiusumi  piumasaqaatit  malillugit  tuttuuteqarfik  ingerlanneqarpoq. 
Tuttuuteqarfimmili   akuersissutini  killiliussaasut  avataatigut  tuttut  inissittarsimanerat 
Naalakkersuisut  ilisimavaat.  Iggiaanni  amiinilu  kumaqarnissaannut  kapitissimanissaat 
piumasaqaataanngilaq,  Naalakkersuisut  ilisimanngilaat  taamatut  kapitittarnerit 
pisarsimanersut,  aamma  Kalaallit  Nunaanni  tuttuuteqarluni  ingerlatsinermi  qanoq 
atorsinnaatiginersut.

4-mut: Ullumikkut inatsisini atuuttuni,  Namminersornerullutik Oqartussat nalunaarutaat 
nr.  22,  8.  september 2000-imeersoq,  ivigartorfiit  uumasuuteqarfiillu  pillugit  aqutsineq, 
kiisalu  Inatsisartut  inatsisaat  nr.  5,  2.  maj  1996-imeersoq,  nunaateqarneq  pillugu, 
pissutsit isumaqatigiissummi aalajangersakkat naapertorlugit pissutsit pissusitoqaannut 
utertinnissaanut,  tamarmik  killilersuinissamut  periarfissanik  imaqarput.  Ilaatigut 
piginnittup akiligaanik, uumasut ivigartornissamut akuersissummi amerlassusissaannut 
ikilisaanissamut Naalakkersuisut periarfissaqarput.

Uumasut  nalunaaqutsersorneqarsimanngitsut  nujuartatut  naliliiviginissaanik 
periarfissaqarpoq.  Iliuusissanik  akuersissutit  atuuttut  malinneqarniassammata 
Naalakkersuisut suliniutissanut siunnersuuteqalersaarput. Taamaasiornikkut killilersuutit 
unioqqutitsinernut  naapertuunnissaat  qulakkeerumallugu,  pissutsillu  akuersissutinut 
inatsisinullu atuuttunut naapertuunnissaat angujumallugu.

Aammattaaq  oqaatigineqassaaq  Kommune  Kujalleq  nakkutilliisumik 
ataatsimiititaliaqarmat  kommunimiit,  Nunaateqarnermut  Siunnersuisoqarfimmiit  kiisalu 
savaatilinniit  ilaasortaaffigineqartumik  inatsisinik  atuuttunik  malinninnermut 
nakkutilliisumik.

5-imut:  Kalaallit  Nunaanni  Pinngortitaleriffimmi  ukiumut  aningaasat  200.000  kr.-nit 
naasoqarnermut misissuinissanut immikkoortinneqartarput, maannangaarlu siunertamut 
tassunga  pulje-mik  qaffaanissamik  pilersaaruteqartoqanngilaq.  Aningaasat 
atorneqartussat  killeqarmata  nunatat  qanoq  ivigartorfigineqartiginerannut 
naatsorsuinermi  missi-ngiutit  annertuumik  atorneqartarput.  Taamatut  missingiinerni 
nunatat  ivigartorfiit  angissusaat  uumasut  –  tuttut,  umimmaat,  savat  –  qassit 
kvadratkilometerimi ataatsimi ivigartorsinnaanersut naatsorneqartarpoq.

Taamaattorli  aamma  oqaatigineqassaaq  kingullermik  1987-mi  umimmannik  Ivittuut 
kommunerisimasaanut  nuussinermut  atasumik  tamatumalu  kingorna 
piumasaqaataalermat  nuussisoqartinnagu  kommunip  imaluunniit  ingerlatsiviup  qanoq 
naasoqartigineranut  misissuinernut  aningaasartuutit  namminneq 
aningaasartuutigisassagaat.
Qanoq naasoqartigineranut aamma silap allanngoriartorneranut tunngasumik ullumikkut 
suliniuteqartoqarpoq,  tassa  Kalaallit  Nunaanni  Silamut  Ilisimatusarfik  (Grønlands 
Klimaforskningscenter)  Århusimi  universitet-i/Danmarkimi  Avatangiisinut  Ilisimatusarfiit 
(Danmarks Miljøundersøgelser) suleqatigiillutik Nuup Kangerluani (NuukBasic) aamma 
Zackenberg-imi  (ZackenbergBasic)  naasut  (ivikkat)  ineriartornerat 
malinnaavigimmassuk. 

Inussiarnersumik inuulluaqqusillunga
Med venlig hilsen

Ane Hansen

3


